
   Шурă сăвăсем

Шур юр çурхи хĕвел ăшшипеле йăшсан

Çырмасенчи тăр шыв хавассăн юхан шыва васкать.

Калăм куна кĕтсе чипер хĕрсем

Пӳрт ăш-чикне çăвасшăн хыпаланаççĕ.

Мăшăр витре кĕвентерен çакса ир кӳлĕм

Хавассăн шыв йăтаççĕ ав вĕсем —

Чĕлтĕр çӳхе пăра катса

Çут куркапа шыв тултарать аннем.



Сухăрлă хыр кашта çума

Яштака та çирĕп хĕр тăрать пӳрт варрине,

Сар хăйăрпа хăшка-кăшка,

Сар сăн кĕртет пӳрт ăш-чикне.

Ик çивĕтлĕ хĕр пĕрчисем

Ăмăртмалла чӳречене шывпа сапаççĕ.



Аннем хуллен тур кĕтессинче кăштăртатать, —

Тĕрленĕ, чĕнтĕр янă ал шăлли

Турăш çумне тирпейлĕн карăнать.

Тур кĕтесрен пуçланă тасатма

Ĕлĕкренех чăваш хăйĕн çуртне.

Сĕтелпе сак, вырăн-тавраш тасалнă,

Тқшек-минтер, кĕпе-тумтир хĕвел çинче сывланă.

Юлашкинчен вара çӳп-çап шăтăкĕнче

Çĕн шăпăр ура хуçсах ташланă.



Ыр йăлана мала хурса чăваш

Паян та пӳрт çăвать çурхи кунра.

Пăр ирĕлсе пăр кайиччен шывсем юхать

Икĕ çыран хушшипелен —

Пирĕнех те пурнăçсене çуса та васкатса...

  